
Мӗтри Юман 
(Ҫуралнӑранпа 130 ҫул ҫитнӗ 
май шухӑшланисенчен) 

Ку улӑп пек ӗҫлевҫӗ - чат тӳре, 
Ҫыравҫӑ, идеолог та политик... 
Ун метеоре, ҫӑлтӑрӗ, боличӗ 
Йӗрсем хӑварнӑ пирӗн тӳпере. 

(Элли Илле, Сонет, 2002) 
Халӑхӑмӑрӑн паттӑр та ӑслӑ ҫыннисем пайтах. Вӗсен ретӗнче, 

чӑваш халӑхӗн ҫӗр-ҫӗр паллӑ ывӑлӗ хушинче Мӗтри Юман - пӗртен-
пӗррех уҫлӑх "боличӗ, вичкӗн революционер, талантлӑ ҫыравҫӑ, 
ӑслӑ тӗпчевҫӗ, историк, экономист, хӑюллӑ кӗрешӳҫӗ, политик. Вӑл 
чӑваш халӑхне хӳтӗлесе Лев Толстойпа, Яков Свердловпа, Серго 
Орджоникидзепе, Надежда Крупскаяпа, Анатолий Луначарскипе, 
Иосиф Сталинпа темиҫе хут тӗл пулса куҫа-куҫӑн калаҫнӑ, ҫырусем 
ҫырнӑ. Максим Горький Мускавра Малая Бронная урамӗнче ун хват-
терне кӗре-кӗре тухнӑ. Вӑл вӑхӑтра чӑвашсенчен тата кам ҫав шай-
ра, влаҫӑн тата ӑс-хакӑлӑн чи ҫӳлти пусӑмӗнче ҫаврӑнма пултарни-
не эпӗ пӗлместӗп. 

Мӗтри Юман (Петров Дмитрий Петрович, 13, юпа, 1985 - 18, на-
рӑс,1939, чӑваш энциклопедийӗнче "Петров" хушаматпа кӑтартнӑ), 
Тутарстанри Пӳркел ялӗнче чухӑн кил-йышра ҫуралса ӳснӗ. Ял ҫын-
нисем хӑйсен ентеш-ҫыравҫисемпе Мӗтри Юманпа, Иван Юркинпа, 
Осип Романовпа, Владимир Ухлипе, Константин Петровпа тивӗҫли-
пе мӑнаҫланаҫҫӗ. Ҫыравҫӑ юбилейӗсене тӑхӑрьялсем халиччен 
чыслӑ ирттерсе пычӗҫ. Пӳркелти Иван Юркин ҫуртӗнче тӑван тав-
ралӑх музейӗ ӗҫлет. Унта Юман стендне йӗркеленӗ, ҫурт ҫине аса
ну хӑми ҫапнӑ. Ялта ҫулсеренех "Юман вулавӗсем" иртеҫҫӗ. Вӑтам 
шкул Мӗтри Юман пултарулӑхне 9-мӗш класра туллин вӗрентет, 
программӑна кӗртнӗ "Пӳлӗх йӑмри" калавпа кӑна ҫырлахса тӑмасть. 
Тӑхӑр ял таврапӗлӳҫисем халичченех паллӑ пулнӑ мӗнтелсем тав
ра ҫаврӑнса тӑма юратмаҫҫӗ - ҫӗннине тупма ӑнтӑлаҫҫӗ. Шыраҫҫӗ 

те - тупаҫҫӗ, кӗнекесемпе журналсенче тата Хусанта тухса таракан "Сувар" ха-
ҫатра пичетлеҫҫӗ. Ку енӗпе музей пысӑк ӗҫ тӑвать. 

Чӗмпӗр чӑваш шкулӗнче вӗреннӗ чухнех халӑхсен 1905-1907 ҫулсенчи 
Пӗрремӗш пӑлхавӑрне хастар хутшӑнма пуҫланӑ Юман Кӑнна Кушкинчи шкул-
та ӗҫленӗ чухне таврари ял-ял тӑрӑх ҫӳресе халӑх пухӑвӗсен приговорӗсене 
нумай ҫырнӑ (вӗсен икӗ копине мана Элшелӗнчи паллӑ таврапӗлӳҫӗ Николай 
Юнгеров парнеленӗччӗ, анчах вӗсем Мӗтри Юманӑн 1997 ҫулта кӑларнӑ кӗне-
кене кӗреймесӗр юлчӗҫ). Халӗ шырав ӗҫне пӳркелсенчен халӑх академике Ана
толий Малышев, таврапӗлӳҫӗ-педагог Михаил Вериялов малалла тӑсаҫҫӗ. 

Шырамалли питех те нумай. Пӗлнӗ япалисене те тупаймастпӑр. Икӗ томпа 
кӑларма хатӗрленӗ "Тӑвалла сукмакпа" роман алҫырӑвӗ ҫук, повеҫӗсем, кино-
сценарийӗсем, тӗпчевӗсем тупӑнмаҫҫӗ. Теҫетке ытла журналта (вырӑсла, турк-
менла, французла, чӑвашла) пичетленнӗ тӗрленчӗкӗсемпе хӑтавӗсене ку та-
ранччен те пухса сӑнаман. 

Чӑваш халӑхӗн XX ӗмӗрти Чӗрӗлӗвне Мӗтри Юман вӗрентӗвӗнчен уйӑрса 
пӑхма май ҫук. Анчах ун ӗҫне-хӗлне тӑршшипех "националист" тесе хуратса, 
вараласа тӑчӗҫ. И.Кузнецовпа А.Изоркин Юман Мӗтрийӗ пирки наци ыйтӑвӗ-
семпе юри кукӑртса ҫырнисене, биографине вара шурӑ ҫарта пулни-пулманни-
пе ҫыхӑнтарса суйнине халӗ те сирее пӗтереймен-ха. Мӗтри Юман тутарсен 
идеологӗпе Султан Галеевпа, пушкӑртсен ертӳҫипе Тоган Валидипе Атӑл-Урал 
патшалӑхне тӑвас ыйтупа тавлашнисене, Григорий Аронштам, Семен Диманш-
тейн историксене Элтешлӗх вӑрҫин* историне ҫырма пулӑшнине тата чӑваш 
тӗпчевҫин пысӑк пӗлтерӗшлӗ ытти нумай ӗҫне вара пачах та хускатман. Тӗрӗсси-
пе, Юманӑн ҫырӑвӗсемпе Писательсен союзӗнче тухса каланисене, урлӑ-пирлӗ 
таптаса пынинчен хӳтӗленсе ҫырнисене тимлӗ тӗпченӗ статья та тухман-ха. Ҫав 
хаклӑ ҫырусене шырама хӑраса ларнӑ пулсан, вӗсем ҫут тӗнчене тухмасӑрах 
пӗтетчӗҫ. 1975 ҫултах пичете сӗннӗ, анчах ҫутта кӑлармасӑр арестленӗ тӗпчев-
рен сӑвӑрса ларакан "шултра ученӑйсенчен" ҫӗнӗ документсем тупасса, Юман 
пирки ҫӗнӗ тӗпчев сӑмахне каласса кӗтетӗп. 

Хамӑр чӑвашсемех кӗвӗҫсе те ухмахланса Мӗтри Юмана ҫур ӗмӗр таптаса 
пурӑннӑ хыҫҫӑн, 1997 ҫулта "Мӗтри Юман: суйласа илнисем" кӗнеке пичетленсе 
тухсан тин вӑл чӑн тивӗҫӗпе историе, энциклопедисене, вӗренӳ кӗнекисене кӗрсе 
вырнаҫрӗ. Малтан ун ҫинчен элек сарнисемех, тӗрӗссине пӗле тӑркачах пӗр 
тӗрӗс сӑмах та калама хӑяйманнисемех кайран "чӑнлӑх паттӑрӗсем" пек курӑн-
ма тӑрӑшрӗҫ. Халӑхӑмӑр тӳрӗ чунлӑ та ҫирӗп тетпӗр те, анчах ним тума та ҫук -
чӑваш ӗҫӗн ертӳлӗхӗсенче, тӗпчевҫисемпе ҫыравҫисен картинче икӗ е виҫӗ пит-
ленсе, кашкӑр чунӗсем ҫине пыл шерпечӗ сӗрсе пурӑнакансем паян кун та ыт-
лашшипех-ха. 

Вёсен суя чап илнӗ, анчах вараланчӑк ячӗсене паттӑр та чыслӑ ҫыравҫӑпа 
пӗрле ҫырса таса Асӑма пӑтратассӑм та килмест. Пӗлетӗп: истори хӑрах енлӗ 

"Элтешлӗх вӑрҫи - Гоаждан вӑрҫи 

сӑмахран тӑмасть. Вӑл ачалла айкашнӑ Ютпа Тукай, ҫатӑлти Тимӗрҫӗ, тӳрешке 
Хутарпа тӑрпалтай Кӑтрашка тӗпчевҫӗ, икӗпит Ишуҫкипе ҫӑткӑн Ӗртиван, намӑ-
са пӗлмен Кайӑк ҫырнисенчен кӑна хывӑнмасть. Тӗнчере тӗрӗссине пӗлес те-
кенсем те пур. Тӗслӗх вырӑнне Петӗр Хусанкайпа Ухсай Яккӑвӗн ҫирӗплӗхне 
илетӗп. Тӗрӗслӗхшӗн тӑракансене пурнӑҫра чӑн пулнине истори пурпӗрех уҫса 
кӑтартать. Пытарнӑ е путарнӑ кирек мӗнле вӑрттӑнлӑха та тӗнче пурпӗр пӗле-
тех! 

Мӗтри Юман чӑваш историйӗнче хӑйӗн тӗп вырӑнне тупрӗ. Истори тӗпчевӗ-
сенчен хальтерех тухнӑ "Национальное самоопределение чувашского народа в 
начале XX века: идеологический аспект" тӗпчевре (Шупашкар, Ҫӗнӗ вӑхӑт, 2013) 
Сергей Щербаков ӑсчах, историҫӗсен унчченхи тӗтрине сирее, Юман, Алюнов, 
Эльмен, Милли, Гаврилова тата ытти паттӑрсем ҫинчен чӑнлавсемпе ҫирӗп-
летнӗ сӑмахне каларӗ. Алексей Леонтьев журналист "Хыпар" хаҫатӑн тулли 
историне ҫутатакан кӗнекинче Юман вӑхӑтӗнчи пӗтӗмӗшле лару-тӑрӑва тӗрӗс 
хак парса хӑварчӗ. Шырав вӗҫленмен-ха. Халиччен пӗлмен е пытарса усранӑ 
документсем тупӑнсах пыраҫҫӗ. Юманӑн вырӑсла ҫырнӑ ӗҫӗсене пухса тепӗр 
кӗнеке кӑлармалла, тахҫан тухнӑ кӗнекисене пухса кӑларсан та усӑ пулӗччӗ. 
Юман ывӑлӗн Роман Петровӑн архивӗпе кӑсӑклансан та ҫӗнӗ чӑнлавсем ту-
пӑннӑ пулӗччӗҫ. Тӗрӗссипе, чӑваш халӑхӗн хӑй ӗмӗрӗнчен чылай маларах пынӑ 
ӑслӑ шухӑшлавҫин философине ӑнкарма ҫеҫ тытӑнатпӑр. 

Большевиксен тоталитаризме пӗтнӗ пекех демократии пӑтранчӑк вӑхӑчӗ-
сем те иртеҫҫех. Пӗрре те иккеленместӗп - вара хамӑрӑн кӗрешӳ паттӑрӗсене 
чыслакан "Чӑваш халӑх историйӗ" тӗпчевӗн тулли те тӗрӗс кӗнеки ҫырӑнса ту-
хатех. Мӗтри Юман сӑнӗ Петр Егоровпа Никита Бичурин, Ҫӗпритун Янтушпа 
Константин Иванов, Иван Яковлевпа Николай Никольский, Василий Чапаевпа 
Андриян Николаев, Петӗр Хусанкайпа Ухсай Яккӑвӗ, Степан Максимовпа Гер
ман Лебедев сӑнӗсемпе пӗр ретре курӑнса тӑма тивӗҫ. Чӑваш халӑхӗшӗн пынӑ 
кӗрешӳре XX ӗмӗр пуҫламӑшӗнчи Чӗрӗлӳре Юманпа тан тӑрса кӗрешнӗ шу-
хӑшлавҫӑсем сахал - Гавриил Алюнов, Тимахви Хурипе Агафия Гаврилова, 
Алексей Милли, Данил Эльмен, Ҫеҫпӗл Мишши тата кам? 

Виталий СТАНЬЯЛ 


